
Prófnefnd löggiltra endurskoðenda     
Próf til löggildingar í endurskoðunarstörfum – fyrri hluti 
9. október 2012 
kl. 9:00 – 17:00 
 
Ábendingar:  
Áætlaður tími við úrlausn hvers verkefnis svarar til vægis þess í heildareinkunn. 
Það er því skynsamlegt að nýta próftímann með hliðsjón af vægi verkefna. 
   
Vinsamlega notið word- og excel-skjöl sem fylgja fyrir lausnir verkefna, eftir því 
sem við á. 
   
 Merkið allar lausnir með prófnúmeri og einungis með prófnúmeri. Ef úrlausn er 
merkt með nafni prófmanns telst hún ógild og prófmaður fallinn.  
 
Ætlast er til að vísað sé til staðla, laga og annarra heimilda eftir því sem tilefni er til 
hverju sinni. Ekki er nægilegt að vísa til einstakra staðla í heild sinni, heldur er 
ætlast til að vísað sé til einstakra greina eftir því sem við á.  
 
 Prófmenn hafa á heimasvæði prófsins aðgang að alþjóðlegum 
endurskoðunarstöðlum, alþjóðlegum reikningsskilastöðlum, lögum, reglugerðum 
og reglum, sem gæti reynt á í prófinu.  
   
Samstæðuársreikningur Össurar hf. fyrir árið 2011 er hafður til hliðsjónar í 
nokkrum verkefnum sem lögð eru fyrir prófmenn. Ársreikningurinn er gerður á 
grundvelli alþjóðlegra reikningsskilastaðla. Við úrlausn einstakra verkefna skal 
byggt á ársreikningnum og þeim upplýsingum sem prófmenn fá í verkefninu. Leysa 
skal sérhvert verkefni óháð öðrum verkefnum í prófinu og þeim upplýsingum sem 
þar koma fram, nema annað sé sérstaklega tekið fram. 
 
Þau verkefni sem tengjast ársreikningi Össurar hf. byggja alfarið á ímynduðum 
atvikum eða atburðum, enda hafa prófgerðarmenn engar upplýsingar um 
endurskoðun félagsins og samstæðunnar aðrar en fram koma í áritun 
endurskoðenda á ársreikninginn. Þá hafa prófgerðarmenn engar upplýsingar um 
ársreikninginn aðrar en þær sem þar koma fram eða í fréttatilkynningum félagsins. 
 
Prófmenn eru beðnir um að prenta tvö afrit af lausnum og skila í prófmöppu að 
prófinu loknu.  
 
Prófmönnum er óheimilt að taka með sér prófið, fylgiskjöl, lausnir, ársreikning eða 
nokkur önnur gögn að loknum fyrri prófdegi. Þessi gögn mega prófmenn hafa með 
sér að loknum síðari hluta prófsins. 

Verkefni 1 - 15 mín. 
 

Ágúst Marinósson, fjármálastjóri Málningarverksmiðjunnar hf., var að fara yfir reikning 
endurskoðanda fyrir septembermánuð vegna skipulagningar endurskoðunar. Hann fór yfir 
tímaskráningu sem lá til grundvallar reikningnum og sá meðal annars að þar stóð eitthvað 
sem var kallað „sviksemisfundur endurskoðunarteymis“ og „skipulagningarfundur“. 
Ágúst, sem hefur verið fjármálastjóri hjá Málningarverksmiðjunni í 25 ár, varð frekar 
undrandi á því að endurskoðunarteymið skuli vera að halda sviksemisfund á sinn kostnað 
í stað þess að koma heiðarlega fram. Hann vissi ekki af  neinum svikum eða fjárdrætti í 
fyrirtækinu síðan Elmar svarti var að selja viðarvörn og pallaolíu án reiknings sumarið 
1998. Ágúst hafði jafnframt borið þetta mál upp við Stefán Gunnarsson, 
framkvæmdastjóra. Stefán var þó rólegur yfir tíðindunum og bað Ágúst um að fá 
skriflegar skýringar á því hvað fælist í slíkum „sviksemisfundi“ og af hverju fyrirtækið 
væri að fá rukkun fyrir tímum vegna skipulagningar svona löngu fyrir reikningsskiladag, 
án þess að nokkur starfsmaður við endurskoðunina hafi sést á skrifstofu þeirra. 
 
 
Úrlausnarefni: 
 
Þú ert verið beðinn um að útbúa svar til Ágústs sem skýrir málið. 
 
Rökstyddu svarið með tilvísun í lög, reglur, staðla eða önnur gögn eftir því sem þú 
telur ástæðu til. 
 
   
SVARIÐ HÉR: 

Verkefni 2 - 60 mín. 
 

Gamla endurskoðunin endurskoðar nú í fyrsta skipti Össur hf.  Þú hefur verið 
skipaður verkefnisstjóri í verkefninu.  Þú ferð strax að huga að skipulagningu 
verkefnisins og áhættumati.  
 
Umsjónarendurskoðandi verkefnisins vill hitta þig í vikunni og fer fram á að þú sért 
kominn með fyrstu drög að áhættumati fyrir verkefnið.  Hann lætur þig hafa 
ársreikning 2011 og biður þig um að styðjast við hann við áhættumatið.  Ef þú telur 
þig vanta frekari upplýsingar eða gögn til að framkvæma áhættumatið ert þú beðinn 
um að taka saman lista þar um og hvaða aðferðum þú vilt beita við matið.   
 
Umsjónarendurskoðandinn nefnir einnig að þú þurfir sérstaklega að skilgreina 
svokallaða lykiláhættuþætti/verulega áhættuþætti (e. significant risk) og biður þig um 
að rökstyðja sérstaklega af hverju þú teljir að viðkomandi áhættuþættir séu 
lykiláhættuþættir. 

 
 
Úrlausnarefni: 
 

a) Lýstu stuttlega hvaða aðferðum þú vilt beita við áhættumat vegna 
endurskoðunar samstæðuársreiknings 2012 og hvaða upplýsingar þú 
telur að þurfi að leggja til grundvallar því mati. 
 

b) Gerðu drög að áhættumati vegna ársins 2012 út frá ársreikningi fyrra árs 
og settu upp töflu með lykiláhættuþáttum sem þú telur að skipti máli við 
endurskoðunina.  Rökstyddu mat þitt. 
 

c) Af hverju telur þú að umsjónarendurskoðandinn hafi lagt áherslu á að 
lykiláhættuþættir verði skilgreindir sérstaklega? 

 
Rökstyddu svarið með tilvísun í lög, reglur, staðla eða önnur gögn eftir því sem þú 
telur ástæðu til. 
 
 
SVARIÐ HÉR: 

Verkefni 3 - 90 mín. 
 
Á árinu 2011 keypti Efnisfjárfesting ehf. öll hlutabréf Málningarverksmiðjunnar hf. 
og á hluthafafundi í júní 2011 varst þú og endurskoðunarfélag þitt kjörið í fyrsta sinn 
endurskoðandi Málningarverksmiðjunnar ehf. Meðfylgjandi eru drög að ársreikningi 
Málningarverksmiðjunnar hf. fyrir árið 2011 (fskj. 3.1) og hluti ársreiknings 2010 
(fskj. 3.2). Anton Sandvík, endurskoðandi frá KOP endurskoðun ehf. og fyrrverandi 
endurskoðandi félagsins, gerði fyrirvara í áritun sinni vegna verðmats birgða í árslok 
2010.  
 
Við endurskoðunarvinnu þína vegna ársins 2011 tókst þér að afla nægjanlegra gagna 
til staðfestingar á að verðmæti birgða í árslok 2011 væri í samræmi við lög um 
ársreikninga. Hins vegar voru ákveðnar skekkjur uppgötvaðar í endurskoðuninni og 
koma þær fram á meðfylgjandi skekkjublaði (fskj. 3.3). Þekktar skekkjur (e. factual) 
hafa verið leiðréttar að hluta, en matskenndar (e. judgemental misstatements) og 
sennilegar skekkjur (e. projected misstatements) hafa ekki verið leiðréttar. 
Stjórnendur eru ekki sammála mati endurskoðanda um óleiðréttar skekkjur og vilja 
því ekki gera frekari leiðréttingar á reikningsskilunum. 
  
Á stjórnarfundi þar sem farið var yfir drög ársreikningsins komu fyrirspurnir frá 
tveimur af fimm stjórnarmönnum félagsins. Umræddir stjórnarmenn  gerðu 
athugasemdir annars vegar við fyrirvara frá fyrra ári og hins vegar við drög að skýrslu 
stjórnar. Að því er varðar fyrirvarann frá fyrra ári vilja þeir fá greinargóðar 
útskýringar á áhrifum fyrirvarans á ársreikning 2011 og áritun endurskoðanda. 
Jafnframt vilja þeir fá útskýringar á því af hverju í drögum að skýrslu stjórnar segi: 
„Að áliti okkar gefur ársreikningur félagsins glögga mynd af rekstrarafkomu félagsins 
og fjárhagsstöðu þess þann 31. desember 2011. Stjórn og framkvæmdastjóri 
Málningarverksmiðjunnar hf. staðfesta hér með ársreikning félagsins fyrir árið 2011 
með áritun sinni“. Stjórnarmennirnir telja að endurskoðandi eigi að gefa álit á 
reikningsskilunum og þó að stjórnarmennirnir viti ekki til annars en að þau séu rétt, 
hafa þeir ekki lagt í vinnu sem gerir þeim kleift að gefa umrætt álit. 

Verkefni 3 - 90 mín. (framhald) 
 
Úrlausnarefni: 

 
a) Ákvarðaðu mikilvægismörk vegna endurskoðunar á ársreikningi 

Málningarverksmiðjunnar 2011. 
 

b) Gerðu grein fyrir því hvort að þú teljir að framangreindar aðstæður kalli 
á að nauðsynlegt sé að víkja frá hefðbundinni fyrirvaralausri áritun 
vegna birgða í lok fyrra árs.  Rökstyddu svar þitt. 
 

c) Hefur það áhrif á áritun endurskoðanda að tveir stjórnarmenn segjast 
ekki geta gefið álit á að ársreikningurinn gefi glögga mynd af afkomu og 
fjárhagsstöðu félagsins, enda hafi þeir hvorki þekkingu né hæfi til að 
leggja fram álit á reikningsskilum? 
 

d) Gerðu drög að þeim hluta staðfestingarbréfs sem þú telur nauðsynlegt að 
fá frá framkvæmdastjóra og stjórn félagsins vegna óleiðréttra skekkja. 
 

e) Stilltu upp endanlegri endurskoðunaráritun í heild sinni samkvæmt 
niðurstöðum þínum hér að framan. Vandaðu sérstaklega orðalag og 
frágang áritunarinnar.  

 
Rökstyddu svarið með tilvísun í lög, reglur, staðla eða önnur gögn eftir því sem þú 
telur ástæðu til. 
 
 
SVARIÐ HÉR: 

Verkefni 4 - 90 mín. 
 
Berg hf. er fyrirtæki á sviði stoðtækja, íþróttavara, hjálpartækja og tengdra vara. Hjá 
Bergi hf. eru tekjur og tekjuskráning mjög mikilvægur liður. Í september 2012 hófst 
endurskoðunarvinna vegna ársins 2012 fyrir móðurfélagið og þar með talin öflun 
upplýsinga um innra eftirlit fyrirtækisins í þeim tilgangi að leggja mat á áhættu. 
 
Hér á eftir er lýsing á ferli sem tekur til tekjuskráningar hjá fyrirtækinu, sem 
aðstoðarmaður þinn hefur unnið, en þú ert verkefnastjóri í endurskoðunarteyminu. 
 
TEKJUFERILL - LÝSING 
 
Tekjur félagsins flokkast að mestu í þrennt; smásala frá verslunum, heildsala til 
annarra félaga innan samstæðu og heildsala til annarra innlendra og erlendra smásala.   
 
Meðferð og stjórnun pantana og viðskiptasamninga 
 
Þegar fyrirspurn berst frá viðskiptavini um að fá að komast í reikning hjá félaginu  er 
farið með það til Vigdísar innheimtustjóra sem athugar bakland viðkomandi. Vigdís 
athugar hvort viðkomandi aðila sé að finna í Lánstrausti, bæði félagið og þá sem 
standa á bak við það eða biður um samsvarandi upplýsingar sé um erlendan aðila að 
ræða.  Ef samþykkt er að stofna viðskiptamann í kerfinu þá er hann stofnaður með 
200.000 króna heimild.  Eldri viðskiptamenn eru með 400.000 króna heimild og 
opinberir aðilar og sjúkrahús með 1 milljón.  Vigdís sér um að stofna viðskiptamenn 
og ef hækka þarf heimildir umfram framangreint, eða ef um óvenju háar úttektir er að 
ræða,  þá ber hún það undir Þráinn fjármálastjóra. 
 
Viðskiptamannakerfið gefur viðvörun,  ef úttekt viðskiptamanns fer yfir leyfileg 
úttektarmörk en sölumaður getur samt sem áður skrifað út reikning úr kerfinu og 
lagerstarfsmaður afgreitt vöru til viðskiptamanns.   
 
Úttektir viðskiptamanna úr kassakerfi verslana færast ekki inn á viðskiptamanna-
listann fyrr en  tveimur sólarhringum eftir úttekt. 
 
Vigdís  skrifar reglulega  út skýrslur úr kerfinu þar sem hún skoðar t.d. alla 
viðskiptamenn sem eru búnir að taka út 80% eða meira af úttektarheimild sinni. Ef 
mikið er að gera er þetta látið mæta afgangi.  Þegar Vigdís er í fríi leysir Steina 
aðstoðarinnheimtustjóri hana af. Einnig skoðar Vigdís reglulega viðskiptamenn sem 
eru með háa úttektarheimild, t.d. vegna ákveðinnar sölu, og ef þeir eru búnir að greiða 
skuld sína lækkar hún úttektarheimildina. Vigdís skoðar líka reglulega þá sölumenn 
sem selja umfram leyfileg mörk. Hér er yfirleitt um lágar fjárhæðir að ræða. 
 
Vigdís leggur mat á varúðarafskriftir viðskiptakrafna ásamt ytri endurskoðanda. 
 
Kröfur sem ekki innheimtast og eru yfir 20 þúsund krónur fara fyrst  inn á borð til 
fjármálastjóra og eru síðan yfirleitt sendar í lögfræðiinnheimtu.   

Verkefni 4 - 90 mín. (framhald) 
 
Skráning pantana 
 
Allar pantanir eru skráðar í upplýsingakerfi og tekur sölusvið á móti þeim. Pantanir 
geta borist á eftirfarandi hátt: 

• Símleiðis, sem er algengast.  
• Með tölvupósti, en þá sjá sölumenn um að slá inn pöntun. 
• Frá handtölvum sölumanna, en upplýsingar úr þeim eru lesnar beint inn í 

kerfið. 
• Úr verslun. 
 

Pöntunin flæðir síðan inn á lager þar sem til verður svo nefndur tínsluseðill.  
Starfsmaður á lager sér um að taka saman pöntunina og þegar pöntunin er tilbúin er 
reikningurinn skrifaður út af lagerstarfsmanni um leið og hann afgreiðir vöruna úr 
húsi. 
 
Skráðar pantanir í bið eru staðfestar við viðskiptavini þegar vara kemur úr 
framleiðslu. 
 
Ef vöru er skilað er skrifuð út kreditnóta af starfsmönnum á lager þegar varan berst 
aftur inn á lager hjá félaginu og þarf samþykki tveggja lagerstarfsmanna við þá 
móttöku. 
 
Þegar pöntun berst og er skráð inn í upplýsingakerfið fær hún ákveðið númer. Kerfið 
heldur utan um skráðar og afgreiddar pantanir í númeraröð. 
 
 
Reikningagerð, vöruskil og leiðréttingar 
 
Lagerstarfsmaður gerir reikning  í samræmi við skráða pöntun, en ef varan er ekki til 
þá er viðkomandi vörunúmer fellt út af pöntun áður en reikningur er gerður.  
 
Í verslun er fyrirkomulagið þannig að sölumenn vinna í sýningarsal verslunarinnar. 
Við hverja sölu er gerð pöntun í kerfinu og tekur sölumaðurinn á móti greiðslu. Þá fær 
viðskiptavinurinn afhentan afgreiðsluseðil og fer á lager í næsta herbergi þar sem 
vörur eru afhentar og kvittar viðskiptavinurinn fyrir móttöku á vörunni og fær 
reikning sem lagerstarfsmaður skrifar út. 
 
Þegar verslanir panta vörur frá framleiðsludeild félagsins verður til pöntun og 
millideildarsala. Álagningu á slíka millideildarsölu er hægt að kalla fram úr 
upplýsingakerfinu. Hingað til hefur verið stuðst við 20% meðalálagningu milli deilda 
þegar innri álagning er bakfærð. 
 
Vörustjórar sjá um að verðleggja vörurnar.  Hver vörustjóri er ábyrgur fyrir sínum 
vöruflokki.  Hver viðskiptamaður er með sín afsláttarkjör, þar á meðal tengdir aðilar.  
Vörustjórar ásamt framkvæmdastjóra fjármálasviðs ákveða verð og afslætti til 
viðskiptamanna og eru ábyrgir fyrir því.  

Verkefni 4 - 90 mín. (framhald) 
 
Sölumenn hafa leyfi til að gefa auka afslætti á ákveðnum vörum.  Einnig hafa 
verslunarstjórar leyfi til að selja gallaðar vörur undir kostnaðarverði. 
 
Kreditreikningar eru skrifaðir þegar vörum er skilað eða ef gera þarf leiðréttingar á 
áður útgefnum reikningum, t.d. þegar vara er ekki til, afsláttur er rangur eða magn 
rangt.  Ef upp koma kvartanir þá eiga sölumenn og verslunarstjórar að leysa þau mál. 
Þegar gerður er kreditreikningur er upphaflegi reikningurinn sóttur og bakfærður í 
heild sinni svo verð og afslættir samsvari upphaflega reikningnum.  
 
Þegar reikningar eru leiðréttir þá eru þeir bakfærðir á móti áður útgefnum reikningi og 
gefinn er út nýr reikningur fyrir viðskiptum. Lagerstarfsmenn hafa umsjón með útgáfu 
kreditreikninga gegnum fjárhagskerfi. Í einhverjum tilfellum gerir bókari kreditfærslu 
án vitundar lagerstarfsmanna, en það á við ef reikningur er ekki í samræmi við 
fylgigögn. Kreditreikningar eru gefnir út í sérstakri númeraröð sem fjárhagskerfið 
heldur utan um og er aðskilið númeraseríu sölureikninga. Kreditreikningar ásamt 
fylgiskjölum eru geymdir útprentaðir í skjalamöppum í bókhaldi. 
 
 
Nýtt innan ársins 
 
Á árinu hefur félagið mánaðarlega selt skó, æfingabækur, líkamsræktartæki o.fl. 
gegnum www.hopkaup.is. Vegna þeirrar sölu hafa starfsmenn sölusviðs þurft að gera 
reikning á Hópkaupagleði ehf. fyrir andvirði sölunnar í heild sinni og fá kaupendur 
kvittun í gegnum www.hopkaup.is  sem þeir síðan framvísa í verslun, til að fá 
umræddar tilboðsvörur afgreiddar. Birgðabreytingar vegna þessara viðskipta eru 
skráðar þegar kaupendur hafa fengið vörurnar afhentar. 
 
 
  

http://www.hopkaup.is/�
http://www.hopkaup.is/�

Verkefni 4 - 90 mín. (framhald) 
 
Úrlausnarefni: 
 

a) Greindu þá veikleika í innra eftirliti sem fram koma í framangreindri 
lýsingu og tilgreindu hvaða afleiðingar veikleikarnir geta haft fyrir 
fyrirtækið. Gerðu grein fyrir þeim mögulegu úrbótum á innra eftirliti 
sem þú álítur að stjórn fyrirtækisins geti gripið til vegna tekjuskráningar.  
 

b) Skilgreindu þær áhættur (e. risks) sem þú telur eiga við vegna 
endurskoðunar á tekjum hjá Bergi hf. með hliðsjón af því sem fram 
kemur í framgreindri lýsingu og þeirra atriða sem almennt eiga við um 
endurskoðun á tekjum fyrirtækja. Fyrir sérhverja áhættu þarf að meta 
og rökstyðja hvort hún sé veruleg (e. significant risk) eða ekki. Einnig 
skal koma fram hvaða staðhæfingum stjórnenda (e. management 
assertions) einstakar áhættur tengjast. 
 

c) Umsjónarendurskoðandi verkefnisins hefur lagt á það áherslu að við 
endurskoðun á tekjum hjá Bergi hf. verði stuðst að hluta við 
aðgerðaendurskoðun (e. control testing). Ákvarðaðu og rökstyddu hvað af 
framangreindum áhættum er skynsamlegt að framkvæma 
aðgerðaendurskoðun á og skrásettu einnig hvaða eftirlitsaðgerð/-ir það 
eru.  Útbúðu síðan skýr og greinargóð endurskoðunarfyrirmæli vegna 
aðgerðaendurskoðunar (e. control testing) á tekjum hjá Bergi hf. með 
hliðsjón af því sem fram hefur komið í dæminu og svörum þínum hér að 
framan. 
 

d) Ákvarðaðu og rökstyddu hvort að þú teljir skynsamlegt að beita 
gagnagreiningaraðgerðum (e. substantive analytical procedures) eða 
ítarlegum prófunum (e. tests of details) við gagnaskoðun (e. substantive 
procedures) á tekjum hjá Bergi hf. Útbúðu síðan skýr og greinargóð 
endurskoðunarfyrirmæli vegna gagnaskoðunar (e. substantive 
procedures) á tekjum hjá Bergi hf. með hliðsjón af því sem fram hefur 
komið í dæminu og svörum þínum hér að framan. Til einföldunar í þessu 
dæmi skal miða við að gagnaskoðunin verði unnin eftir lok 
reikningsskiladags. 
 

e) Telur þú nauðsynlegt að skjalfesta samþykki verkefnisins nú þegar vinna 
við það er að hefjast? Rökstyddu svar þitt.  
 

f) Hvaða álitamál gætu helst komið til skoðunar vegna ofangreindra atriða 
og hvernig telur þú að greina eigi frá þeim í endurskoðunargögnum? 

 
Rökstyddu svarið með tilvísun í lög, reglur, staðla eða önnur gögn eftir því sem þú 
telur ástæðu til. 
   
SVARIÐ HÉR: 

Verkefni 5 – 30 mín. 
 
Fyrir rúmum 20 árum lét Örnólfur Árnason, þáverandi forstjóri Stórskipa hf. af 
störfum. Í tengslum við starfslokin var gerður við hann samningur um að eiginkona 
hans fengi eftirlaun frá félaginu félli hann frá á undan henni. Fljótlega eftir þetta lést 
kona Örnólfs. Fyrir þremur árum lést svo Örnólfur, en skildi eftir sig mun yngri 
eiginkonu, sem hann hafði þá verið kvæntur í sjö ár. Eiginkonan síðari krafði félagið 
um eftirlaun samkvæmt samningnum, þar sem í honum var ekki tekið fram að 
eftirlaunarétturinn væri bundinn tiltekinni eiginkonu. Lögfræðingar félagsins og 
ekkjunnar tókust á um málið, sem lauk með því að fallist var á kröfur konunnar í 
árslok 2010. Vegna mistaka og misskilnings láðist að færa skuldbindinguna í bækur 
félagsins og voru eftirlaun gjaldfærð um leið og mánaðarlegar greiðslur fóru fram. 
Tryggingafræðingur hefur reiknað skuldbindinguna í árslok 2010, breytingu hennar 
árið 2011 og það sem af er árinu 2012. Fjárhæð skuldbindingarinnar er talsvert yfir 
mikilvægismörkum sem reiknuð hafa verið vegna endurskoðunar félagsins, sem hefur 
gert ársreikning sinn samkvæmt alþjóðlegum reikningsskilastöðlum frá árinu 2009. 
Tekjuskattur er 20%. 
 
 
Verkefni þitt er eftirfarandi: 
 
Skrifaðu stutt minnisblað fyrir núverandi stjórnendur Stórskipa hf. og gerðu 
grein fyrir því hver áhrif þetta mun hafa á ársreikning félagsins fyrir árið 2012.  
 
Taktu fram hver áhrifin yrðu á; 

 
a) rekstrarreikning,  

 
b) efnahagsreikning,  

 
c) eiginfjáryfirlit, 

 
d) sjóðstreymisyfirlit og  

 
e) skýringar í ársreikningnum.  

 
Í bókhald félagins hefur ekkert verið fært nema greiddur lífeyrir.  
 
Það liggur fyrir að ekki er hægt að skýla sér á bak við ómöguleika vegna skorts á 
upplýsingum við úrlausn verkefnisins. 
 
SVARIÐ HÉR: 

Verkefni 6 – 15 mín. 
 
Gamma hf. er að ganga frá samstæðuársreikningi sínum 2011 og notar félagið 
alþjóðlega reikningsskilastaðla.  
 
Fjármálastjóri félagsins leitar ráða hjá þér vegna eftirfarandi viðskipta sem áttu sér 
stað á árinu 2010. Félagið seldi dótturfélag sitt, Epsilon hf., þann 10. desember 2010.  
Gamma fékk þá 100 milljónir króna vegna sölunnar, en í sölusamningnum er kveðið á 
um 200 milljón króna viðbótargreiðslu ef Epsilon tekst að ná mikilvægum áfanga í 
þróun á smyrsli, sem unnið er úr fiskiroði. Epsilon hefur unnið að þróun vörunnar í 4 
ár og lagt í mikinn kostnað vegna hennar. Það var mat stjórnenda Gamma við sölu á 
Epsilon þann 10. desember 2010, að litlar sem engar líkur væru á því að Gamma 
myndi fá viðbótargreiðsluna og mat viðbótargreiðsluna einskis virði. 
 
Epsilon náði hins vegar þessum áfanga í þróunarvinnu sinni 15. febrúar 2012 og telst 
Gamma því hafa uppfyllt skilyrði sölusamningsins og á rétt á 200 milljón króna 
viðbótargreiðslu þann 1. maí 2012. 
 
Fjármálastjórinn er að ganga frá samstæðuársreikningnum og stefnt er að því að stjórn 
Gamma samþykki ársreikninginn 25. febrúar 2012. 
 
 
Verkefni þitt er eftirfarandi: 
 
Fjármálastjórinn óskar eftir upplýsingum frá þér um það hvort og þá með hvaða 
hætti félaginu ber að taka tillit til viðbótargreiðslunnar í ársreikningi sínum 
2011. 
 
SVARIÐ HÉR: 

Verkefni 7 – 30 mín. 
 
Fyrir liggja drög að ársreikningi 2011 fyrir Gullkistuna hf.  Fjármálastjóri félagsins 
leitar ráða hjá þér vegna ársreikningsins og óskar eftir greinargerð um einn lið hans.  
 
Gullkistan á 23% eignarhlut í Maskínunni hf., sem skráð er í kauphöll.  Gullkistan 
hefur frá því félagið fjárfesti í Maskínunni fyrir 7 árum fært eignarhlut sinn miðað við 
hlutdeildaraðferð, en á árinu 2011 hefur gengi hlutabréfa Maskínunnar hríðlækkað 
eins og sést á línuritinu hér að neðan.  Í árslok 2011 er staðan þannig að bókfært verð 
eignarhlutarins í Maskínunni er orðið verulega hærra heldur en skráð markaðsverð 
hlutabréfanna, en það hefur aldrei gerst áður.  Fjármálastjóra Gullkistunnar finnst 
þetta vægast sagt furðulegt og hefur áhyggjur af þessari stöðu þar sem fjárfesting 
félagsins í Maskínunni er verulegur liður í efnahagsreikningi þess. 
 
Hér að neðan eru frekari upplýsingar um Gullkistuna og Maskínuna: 
 

 
 
 

Markaðsverð Maskínunnar:         Þróun á bókfærðu verði Maskínunnar hjá   

  
     

Gullkistunni: 
  

  

Heildarmarkaðsverð Maskínunnar 1/1 2011 
  

Bókfært verð 1/1 2011 83.695.652   

m.v. skráð gengi 28,4 
   

568.000.000 
 

Hlutdeild í arði 
 

-5.750.000   

Heildarmarkaðsverð Maskínunnar 31/12 2011 
  

Hlutdeild í hagnaði ársins 8.570.996   

m.v. skráð gengi 11 
   

220.000.000 
 

Bókfært verð 31/12 
 

86.516.648   

Verkefni 7 – 30 mín. (framhald) 
 
Verkefni þitt er eftirfarandi: 
 
Gerðu stutta og hnitmiðaða greinargerð þar sem fjallað er um: 
 

a) Hvaða reglur gilda í alþjóðlegum reikningsskilastöðlum þegar bókfært 
verð eignarhluta í skráðu hlutdeildarfélagi er orðið hærra en skráð 
markaðsvirði þeirra. 
 

b) Gerðu tillögu um meðferð þessa liðar og hvaða upplýsingar þurfa að 
koma fram um hann í ársreikningi 2011. 

 
SVARIÐ HÉR: 

Verkefni 8 – 45 mín. 
 
Framleiðsla hf. er alþjóðlegt framleiðslufyrirtæki og samanstendur samstæðan af 
móðurfélaginu ásamt þremur dótturfélögum, April Ltd., March S/A og Cosmos. 
 
Á árinu 2011 lagði stjórn Framleiðslu hf. tillögu fyrir hluthafafund félagsins um að 
selja dótturfélögin April Ltd. og March S/A.  Var tillagan samþykkt og var strax hafist 
handa við að selja félögin.  Bæði félögin voru síðan seld í byrjun janúar 2012. 
 
Söluverð félaganna var eftirfarandi: 
 

Félag: Söluverð: Sölukostnaður: 
April Ltd. 8.000.000 250.000 
March S/A 7.000.000 150.000 

 
Innifalið í sölukostnaði April Ltd. og March S/A er áætlaður launakostnaður 
starfsmanna Framleiðslu hf. sem komu að sölunni, 25.000 vegna April Ltd. og 10.000 
vegna March S/A.  
 
Fjármálastjóri Framleiðslu hf. leitar til þín og óskar eftir því að þú breytir 
framsetningu samstæðunnar þannig að tekið sé tillit til aflagðrar starfsemi.  
Samstæðan gerir reikningsskil sín í samræmi við alþjóðlega reikningsskilastaðla, en 
fjármálastjórann minnir að taka þurfi tillit til aflagðrar starfsemi og sýna sérstaklega.  
Þar sem fjármálastjórinn er mjög upptekinn biður hann þig um að breyta framsetningu 
rekstrarreikninga og efnahagsreikninga samstæðunnar fyrir árin 2011 og 2010, ef með 
þarf, þannig að tekið sé tillit til aflagðrar starfsemi. 
 
Búið er að gera drög að samstæðuársreikningi fyrir árið 2011 þar sem búið er að taka 
tillit til innbyrðis viðskipta.  Á fylgiskjali 8 eru vinnublöð fyrir samstæðuna fyrir árin 
2010 og 2011. 
 
Innbyrðis viðskipti innan samstæðunnar greinast þannig: 
 
Millisala 
2011 

   Millisala 
2010 

  

Seljandi: Kaupandi:   Seljandi: Kaupandi:  
April Framleiðsla 7.502.000  April Framleiðsla 6.844.000 
Framleiðsla Cosmos 6.556.000  Framleiðsla Cosmos 5.980.000 
Samtals  14.058.000  Samtals  12.824.000 
 
Framleiðsla og Cosmos hafa selt allar vörurnar fyrir árslok 2010 og 2011 og liggja því 
ekki með neinar birgðir á lager vegna innbyrðis viðskipta. 
 
Tekjuskattur 2011 og 2010 var 20%. 
 
Verkefni þitt er eftirfarandi: 
 
Leiðréttu drögin sem liggja fyrir að samstæðuársreikningi Framleiðslu hf. 2011 
þannig að tekið sé tillit til aflagðar starfsemi þess í rekstrarreikningi og 
efnahagsreikningi árið 2011 og í samanburðarfjárhæðum eftir því sem við á. 

Verkefni 9 - 40 mín. 
 
Stjórn X hf. leggur áherslu á að viðhalda góðum stjórnarháttum. Markmið félagsins er 
að fylgja í hvívetna leiðbeiningum Viðskiptaráðs Íslands, NASDAQ OMX Iceland hf. 
og Samtaka atvinnulífsins.  
 
X hf. leggur ekki síður áherslu á að fylgja reglum IX. kafla laga um hlutafélög nr. 
2/1995 sem fjalla um félagsstjórn, framkvæmdastjóra og fulltrúanefnd, enda er X hf. 
lögskylt að gera svo. 
 
Regluumhverfi alþjóðlegrar félagasamsteypu eins og X er mikið og flókið. Um er að 
ræða alls kyns lög, reglugerðir, reglur, leiðbeiningar o.s.frv. í fjölmörgum löndum. Þá 
þarf samsteypan að vera meðvituð um ýmis fordæmi sem felast í niðurstöðum 
dómstóla og stjórnvalda, til að mynda samkeppnisyfirvalda og neytendayfirvalda. Þar 
sem samsteypan stundar rannsóknir og þróun þarf félagið að sækja um einkaleyfi og 
verja hagsmuni sína í því samhengi. Þessi veruleiki hefur orðið til þess að fimm 
manna stjórn X hf. er nánast alfarið skipuð lögfræðingum og lögmönnum. Það hefur 
gefist vel að haga málum þannig, enda er X hf. ekki eiginlegt rekstrarfélag, heldur 
fyrst og fremst eignarhaldsfélag. Hinn eiginlegi rekstur á sér einkum stað í 
dótturfélögunum. Á móti hefur komið að framkvæmdastjórn X hf., forstjórinn og 
undirmenn hans, framkvæmdastjórar einstakra sviða, eru flestir með annars konar 
bakgrunn, sem tengist tæknilegri kjarnastarfsemi félagasamsteypunnar. Til að skapa 
tengsl á milli þessara tveggja ólíku hópa, þá hefur lengi verið gengið út frá því, í 
munnlegum starfsreglum stjórnarinnar, að a.m.k. tveir stjórnarmanna séu meðlimir í 
framkvæmdastjórn X hf. á hverjum tíma. 
 
Fyrrverandi forstjóri X hf. og skráður framkvæmdastjóri, hætti störfum  31. desember 
2010. Þar sem ekkert sérstakt var í gangi hjá X hf. og félagasamsteypunni á þeim tíma 
var ákveðið að bíða tímabundið með ráðningu nýs forstjóra þangað til hentugur 
kandídat birtist. Auk þess sem ekkert sérstakt var í gangi hjá X hf. var félagið vel 
mannað af undirmönnum forstjóra, þ.e. framkvæmdastjórum einstakra sviða. 
Núverandi forstjóri kom svo inn í myndina haustið 2011 og var gengið frá 
ráðningarsamningi við hann um miðjan desember 2011 og hóf hann strax störf. 
 
Nýi forstjórinn lét strax að sér kveða, þar sem hann náði í janúarbyrjun 2012 mikils 
háttar samningi við einn helsta keppinaut X um kaup á rannsóknar- og þróunardeild 
þess aðila. Það varð endanlega ljóst á aðfangadagsmorgun 2011 að keppinauturinn 
ætlaði að selja og voru margir hugsanlegir kaupendur. Forstjórinn varð að bregðast 
hratt við svo X myndi ekki missa af tækifærinu. Strax og málið kom upp sendi 
forstjórinn stjórnarformanninum tölvupóst þar sem hann lýsti því hvað hann hefði í 
hyggju að gera og virkjaði alla helstu undirmenn sína, framkvæmdastjóra einstakra 
sviða, sem og framkvæmdastjóra í viðkomandi dótturfélögum X hf. Vann þessi hópur 
nær stanslaust þar til samningurinn var undirritaður. Var þá þegar tilkynnt um gerð 
samningsins á heimasíðu félagsins. Skemmst er frá því að segja að þessi kaup hafa 
verið afar hagstæð fyrir X hf. En þetta var ekki það eina sem forstjórinn gerði þarna á 
sínum fyrstu dögum í starfi. Hann lagði drög að nýju stjórnskipulagi fyrir X hf. og 
greindi starfsemi félagasamsteypu X í sérstakri og viðamikilli skýrslu. Skýrslunni er 
ætlað að vera grunnur að nálgun hans á stjórn félagsins næstu tvö árin. Jafnframt kom 
hann því til leiðar að samþykkt stjórnarháttalýsing X hf. og fleiri gögn tengd góðum 

Verkefni 9 - 40 mín. (framhald) 
  
stjórnarháttum yrðu aðgengileg almenningi á skrifstofu X hf., en forstjórinn taldi að 
gögnin ættu erindi við almenning. 
 
 
Verkefni þitt er að draga fram þau atriði í framangreindum texta sem gefa 
tilefni til að ætla að stjórnarhættir X hf. séu ekki í samræmi við leiðbeiningar 
Viðskiptaráðs Íslands, NASDAQ OMX Iceland hf. og Samtaka atvinnulífsins og 
ekki í samræmi við IX. kafla laga um hlutafélög nr. 2/1995. Vísa skal til 
viðeigandi ákvæða leiðbeininganna og laganna. 
 
SVARIÐ HÉR:  

Verkefni 10 - 45 mín. 
 
Starfsmaður Y hf., Elías Guðmundsson, hefur í hyggju að flytja frá Íslandi til útlanda. 
Ýmis lönd koma til greina, en Lúxemborg þó helst. Ástæðan er auðlegðarskattur sem 
Elías greiðir á Íslandi, en Elíasi hlotnaðist umtalsverður arfur fyrir tæpum áratug og 
hefur ávaxtað hann vel. Eign Elíasar liggur einkum í íslenskum og erlendum 
hlutabréfum og skuldabréfum, fasteignum á Íslandi, einni fasteign í Flórída og 60% 
hlut í íslensku einkahlutafélagi sem eingöngu á fasteignir á Íslandi. Síðastnefnda 
eignin er fjölskyldufyrirtæki og á systir Elíasar 40% í því félagi á móti honum. 
 
Elías er mikilvægur starfsmaður á sviði rannsóknar og þróunar. Y hf. vill því halda 
starfssambandinu áfram. Vinna Elíasar hefur verið þess eðlis að hann getur unnið 
hluta síns starfs í útlandinu og hluta á Íslandi. Samkomulag hefur tekist við Elías um 
að skoða þennan möguleika. 
 
Meðal annars þarf að skoða hvernig skattlagningu launa Elíasar yrði háttað. Y hf. 
hefur því leitað til þín með spurningar í því sambandi. En þar sem auðlegðarskatturinn 
skiptir Elías miklu máli vill Y hf. að þú svarir einnig ákveðnum spurningum um hann.  
 
Verkefni þitt er að svara spurningum Y hf. í samræmi við framangreinda lýs-
ingu. Athugið að gefið er að skattaleg heimilisfesti (stundum vísað til sem ótak-
markaðrar skattskyldu) Elíasar yrði erlendis eða eftir atvikum í Lúxemborg. 
 
Í þessu verkefni reynir á lög nr. 90/2003, um tekjuskatt, lög nr. 4/1995, um tekju-
stofna sveitarfélaga, og 15. og 22. gr. tvísköttunarsamnings Íslands og Lúxem-
borgar (öll lögin eru hluti af rafrænum lagapakka sem fylgir prófverkefnum). 
 

a) Þar sem óljóst er til hvaða lands Elías flytur og hvort til staðar er 
tvísköttunarsamningur Íslands við það land spyr Y hf. hvernig laun 
Elíasar yrðu skattlögð ef einungis yrði tekið mið af íslenskum landsrétti / 
íslenskri heimalöggjöf (þ.e. ef ekki er tekið mið af tvísköttunarsamningi). 
Y hf. spyr einnig hvort það skipti máli hvort Elías inni starfið af hendi 
erlendis eða á Íslandi. Y hf. þarf einungis umfjöllun um tekjuskatt og 
útsvar, en ekki um launatengd gjöld (t.d. tryggingagjald, lífeyrisiðgjöld). 
 

b) Að því gefnu að Elías flytji til Lúxemborgar, vill Y hf. vita hvort ríkið, 
Ísland eða Lúxemborg, eigi skattlagningarréttinn af laununum. Y hf. spyr 
einnig hvort það skipti máli í þessu tilviki hvort Elías inni starfið af hendi 
í Lúxemborg eða á Íslandi. 

 
c) Y hf. spyr hverjar framantaldra eigna Elíasar myndu koma til 

útreiknings á auðlegðarskattstofni á Íslandi að því gefnu að skattaleg 
heimilisfesti Elíasar verði ekki á Íslandi. Ekki ber að taka tillit til 
hugsanlegra áhrifa af tvísköttunarsamningi þar sem óljóst er til hvaða 
lands Elías flytur og hvort tvísköttunarsamningur verði til staðar. 

 
d) Að því gefnu að Elías flytji til Lúxemborgar, vill Y hf. vita hvort ríkið, 

Ísland eða Lúxemborg, eigi skattlagningarréttinn af einstökum eignum. 
 

SVARIÐ HÉR:  

Verkefni 11 - 20 mín. 
 
Fjármálastjóri Z hf. er nýbúinn að ráða starfsmann til félagsins, Ölmu Sigurðardóttur, 
sem kemur til með að sinna skattamálum þess. Fjármálastjórinn hefur beðið þig um að 
vera henni innan handar, svara eftir atvikum spurningum o.s.frv. 
 
Fyrsta verk Ölmu er að setja sig inn í staðgreiðsluskil Z hf. vegna arðgreiðslna Z hf. 
til hluthafa sinna. Viðtakendur arðgreiðslna eru aðilar með skattalega heimilisfesti á 
Íslandi, bæði hlutafélög og einstaklingar, og aðilar með skattalega heimilisfesti utan 
Íslands, bæði hlutafélög og einstaklingar. 
 
Alma leitar til þín um upplýsingar í þessu sambandi. Alma þarf upplýsingar frá þér 
um hvenær Z hf. beri að halda eftir staðgreiðslu og skila til ríkissjóðs skatti af 
arðsgreiðslum og hversu háu hlutfalli í hvert sinn í prósentum talið. Alma gerir sér 
grein fyrir að hér reynir á lög nr. 90/2003, um tekjuskatt, lög nr. 94/1996, um 
staðgreiðslu skatts á fjármagnstekjur, og lög nr. 45/1987, um staðgreiðslu opinberra 
gjalda. Alma er hins vegar ekki viss um hvaða ákvæði þessara laga skipta máli í þessu 
sambandi og  óskar því eftir að í upplýsingunum frá þér komi fram tilvísanir til 
viðeigandi lagaákvæða. 
 
 
Verkefni þitt er að svara spurningum Ölmu í samræmi við framangreinda 
lýsingu. 

